
Нийгмийн асуудал социологийн ойлголт болох нь
Социологийн судалгаанд хамгийн түгээмэл хэрэглэгддэг хэллэгүүдийн нэг нь “нийгмийн асуудал” юм.6 Социологийн шинжлэх ухаан бүрэлдэхэд нөлөөлсөн түүхэн нийгмийн хүчин зүйл нь аж үйлдвэрийн хувьсгал гэж үздэг бөгөөд түүний нөлөөнд бий болсон нийгмийн өөрчлөлт, үүссэн нийгмийн асуудлуудыг танин мэдэж, учир шалтгааныг нь тодорхойлох, шийдвэрлэх арга замыг дэвшүүлэх нь энэ шинжлэх ухаанд анхнаасаа оногдсон түүхэн үүрэг билээ. Социологийн шинжлэх ухаан нийгмийн систем, нийгмийн өөрчлөлт, институцүүд, болон нийгмийн бүтэц зэрэг суурь асуудлуудын түвшинд тайлбарлал хийх зорилготой байх ба ийм зорилготой эмпирик судалгаа нь нийгмийн асуудлууд, тэдгээрийн учир шалтгаан, үр дагавраас гадуур хийгддэггүй. Товчхон хэлбэл, нийгмийн асуудал бол дээрх суурь асуудлуудын хөгжил, өөрчлөлт, чиг хандлагыг илтгэх илтгэцүүр болж байдаг гэсэн үг юм.
Социологичоор ургуулан бодохуй хэмээх ойлголтыг Миллс хөгжүүлсэн бөгөөд түүнийхээр энэ нь бид өөрсдийн хувийн амьдрал болон өөрсдийн амьдарч буй социал ертөнцийн дундах холбоог олж харах чадвар юм. Хэрэв бид социологичоор ургуулан бодож байгаа бол хувийн хүндрэл бэрхшээлүүд (private troubles) болон олон түмний асуудлуудыг (public issues) ялгах, мөн бид нэг талаас, өөрсдийн амьдрал, нөгөө талаас бидний амьдарч буй нийгэм түүхийн нөхцөл байдал, түүнд болж буй үйл явдлын дундах хэлхээ холбоог харах чадамжтай байна гэсэн үг аж. Энэ аргазүй нь нийгмийн асуудлын судалгаанд маш чухал харах шинжилгээний логикийг бүтээдэг байна. 7 Хувийн бэрхшээл бол тухайн хувь хүний шинж чанартай холбоотой, түүний бусадтай шууд харилцаж буй ойр хүрээлэлд тохиож буй зүйл бөгөөд тэд өөрсдөө болон өөрсдийн шууд харьцаж буй амьдралын хязгаарлагдмал хүрээндээ л бэрхшээлтэй нүүр тулгардаг. Харин олон түмний асуудлууд нь үлэмж олон

хүмүүсийн амьдралд нөлөөлөх ба тэдгээр нь нийгмийн түүхэнд ба түүний институцийн зохион байгуулалтын хүрээнд үүсч бий болсон байдаг. Нийгмийн асуудлууд нь нийгмийн институцүүдийг сулруулж, нийгмийн тогтвортой байдалд сөргөөр нөлөөлдөг. Миллсийнхээр социологичдын зорилго бол нийгмийн институцийн зохион байгуулалтыг танин мэдэх, түүний нийгмийн асуудалд үзүүлж буй нөлөөллийг ойлгох явдал билээ.
Социологийн шинжлэх ухаанд нийгмийн асуудлын талаар дагнан судалдаг чиглэл бий болсон бөгөөд зохиол бүтээлүүдээс харахад нийгмийн асуудлын тухайд онолын болон эмпирик социологийг хөгжүүлж байна. Нийгмийн асуудал гэж юу вэ? гэсэн асуултад хариулт өгөхийн тулд социологичид юуны өмнө түүнийг бүрдүүлэгч элементүүд юу болох талаар хайгуул хийдэг нь харагдаж байна. Линда нарын судлаачид нийгмийн асуудал нь олон янзын хэлбэртэй байж болох болов ч, ямар ч асуудал объектив болон сүбъектив элементтэй гэжээ8 Тэднийхээр, объектив элемент нь оршин буй нийгмийн нөхцөл байдал бол сүбъектив элемент нь энэхүү нөхцөл байдал нь нийгэмд эсвэл түүний тодорхой хэсэгт хор хөнөөлтэй, тиймээс өөрчлөгдөх ёстой гэсэн итгэл үнэмшил болохыг тэмдэглэжээ. Түүнчлэн, судлаач Винсентийн тодорхойлсончлон9, нийгмийн асуудал нь дараах дөрвөн үндсэн элементийг агуулдаг байна. Эдгээр нь:
1/ Хувь хүн болон нийгэмд бодит болон оюун санааны хор хөнөөлийн шалтгаан болдог,
2/ Нийгмийн гишүүдийн, тэр дундаа хүч нөлөө бүхий хэсгийн үнэт зүйл, стандартыг зөрчиж байдаг,
3/ Тодорхой хугацааны туршид оршдог ба даруй шийдвэрлэгдэх боломжгүй,
4/ Өөр хоорондоо өрсөлдөх хандлагатай олон шийдлүүдийг бий болгодог, учир нь нийгэмд янз бүрийн байр суурь бүхий бүлгүүдээс харилцан адилгүй байдлаар үнэлдэг бөгөөд энэ нь түнийг шийдвэрлэх талаар зөвшилд хүрэх явцыг сунжруулдаг.


Нийгмийн асуудал нь хувь хүн, бүлэг цаашилбал бүхэл нийгэмд хор хөнөөл учруулах боломжит эрсдэлийг агуулдаг бөгөөд түүний учир шалтгааныг тодорхойлж, ойр, холын үр дагаварыг бууруулах явдал хамгийн чухалд тавигддаг. Нийгмийн асуудлын хор хөнөөлийг социологичид хувь хүн, бүлгийн амьдралд бий болох нийгмийн, сэтгэлзүйн, эдийн засгийн, эрүүл мэндийн үр дагавар гэсэн гурван чиглэлээр тооцоолон гаргах оролдлого хийж байх нь бий. Нийгмийн асуудал нь нийгмийн гишүүдийн үнэт зүйл, стандартыг зөрчиж буй зүйл бөгөөд тиймээс түүний талаарх ойлголт цаг хугацаа, орон зайгаас хамааран өөрчлөгдөж байдаг. Түүхэн, нийгэм соёлын хүчин зүйлээс хамаарч нийгмийн асуудал шинээр бүтээгдэж, тайбарлагдаж байдаг гэж үзэх бөгөөд тухайлбал, гэр бүлийн хүчирхийлэл нь хөгжиж буй орнуудад саяхнаас нийгмийн ноцтой асуудал гэдгийг хүлээн зөвшөөсөн бол исламын шашинтай орнуудад соёлын хүчин зүйлээс хамаарч өрнөдийн жишгээс өөрөөр ханддаг. Үр хөндөлтийг католик шашны итгэл үнэмшлээр эрс хориглодог байсан бол өнөөдөр хүний

эрхийн зарчимтай холбогдож улс орнууд ургийн хугацаа, хэд дэх төрөлт болон бусад хүчин зүйлийг харгалзан янз бүрийн дүрэм журмуудыг бий болгосон байна. Ажлын байран дахь бэлгийн дарамтыг барууны орнуудад нийгмийн асуудал гэдгийг хүлээн зөвшөөрч, тусгайлсан хууль дүрмээр зохицуулсан бол хөгжиж буй орнуудад нийгэмд энэ талаар нэгдмэл ойлголт үгүй байгаа юм. Гэхдээ тухайн нийгмийн хамгийн хүч нөлөө бүхий хэсгийн зүгээс үнэт зүйлс, стандарттай нийцэхгүй байгаа гэж үзэх нь ихээхэн чухал байдаг байна. Нийгэм асуудал шийдвэрлэгдэх үйл явц нь өөрөө социологийн бас чухал судлагдахуун болдог. Социологийн өнөөгийн мэдлэгийн түвшинд нийгмийн асуудал шийдвэрлэгдэхгүй удтал оршин байхад хүргэдэг хүчин зүйлсүүд бий. Үүнд, 1/ одогийн нөхцөл байдал нь хүч нөлөө бүхий хүмүүст ашигтай байгаа бол, учир нь зарим шийдэл уламжлалт эрх мэдлийн бүтэц, хүчийг өөрчлөхөд хүргэдэг, 2/ нийгмийн хөгжил нь тухайн асуудлыг шийдвэрлэх техник технологийн түвшинд хүрээгүй бол, 3/ олон түмний ойлголт, мэдлэг доогуур, хандлага, итгэл үнэмшил нь асуудал гэж үзэхгүй байгаа бол, 4/ түргэн шийдвэрлэх синдром буюу аливаа асуудлыг шийдвэрлэхэд хугацаа хэрэгтэй байдаг зэргийг дурдаж болно. Нийгмийн асуудлууд нийгэмд өрнөж байгаа дискурсын хамгийн гол сэдэв болж ирэх бөгөөд тэр хэрээр олон тооны шийдлүүдийг хөгжүүлж, бий болгож байдаг.
Америкийн социологичид Иөрл (Earl), Мартин (Martin) нар “Нийгмийн асуудлуудын судалгаа бүтээлдээ “нийгмийн асуудал бол илэрхий олон тооны хүмүүсийн үнэт зүйлстэй нийцэхгүй байгаа эдгээр хүмүүс түүнийг засч, сайжруулах үйл ажиллагаа хэрэгтэй гэдгийг хүлээн зөвшөөрч буй нөхцөл байдал мөн”10 гэсэн бол социологич Линда нар өөрсдийн дэвшүүлсэн объектив болон сүбъектив элементийг хослуулах замаар “нийгмийн асуудал бол аль нэг хэсэг хүмүүсийн зүгээс нийгмийн гишүүдэд хор хөнөөлтэй, түүнийг өөрчлөх ёстой гэж үзэж буй нийгмийн нөхцөл байдал юм”11 хэмээн тодорхойлжээ. Судлаач Франк нар12 нийгмийн асуудлуудын талаарх социологийн шинжилгээ нь тэдгээрийн цар хэмжээг тогтоох, хувь хүн болон бүлгийн амьдралд үзүүлж буй нөлөөллийг тодорхойлох, тэдгээрийн нийгмийн институцүүдтэй холбогдох талыг тайлбарлах зэргийг агуулдаг гэсэн байна.
Нийгмийн асуудлыг социологийн ном зохиолуудад нийгмийн институцээр, эсвэл нийгмийн асуудлын тодорхой төрөл, хэлбэрүүдээр нь ангилан авч үзэх хоёр хандлага байна.
Нийгмийн институцийн үүднээс, гэр бүлийн институцийн хүрээнд гэр бүл салалт, гэр бүлийн хүчирхийлэл, хүүхдийн хүмүүжлийн доройтол, эдийн засгийн институцийн хүрээнд ядуурал, ажилгүйдэл, мөлжлөг, боолчлол, боловсролын институцийн хүрээнд сургууль завсардалт ба хожимдолт, ялгаварлан гадуурхалт, сургууль дээрх бэлгийн дарамт, үе тэнгийнхний дээрэлхэлт, эрүүл мэндийн институцийн хүрээнд халдварт ба халдварт бус өвчлөл, эх нялхсын эндэгдэл, осол эндэгдэл, сэтгэцийн эмгэг, шүүх эрх мэдлийн институцийн хүрээнд гэмт хэрэг, мансуурах дон, амиа хорлолт, биеэ үнэлэлт, хүний наймаа, эрүүдэн шүүлт, терроризм, улс төрийн институцийн хүрээнд дарангуйлал, авлига завхрал, хүч оролцоогүй байх, ялгаварлан гадуурхалт, экологийн институцийн хүрээнд цаг уурын өөрчлөлт, дэлхийн дулаарал, цөлжилт, очрны бохирдол зэргээр авч үзэж болох юм.

Нийгмийн асуудлыг төрөл, хэлбэрээр нь ангилан авч үзэх хандлага нь ядуурал, ажилгүйдэл, гэмт хэрэг, хүчирхийлэл, тэгш бус байдал, өвчлөл ба сэтгэцийн өвчлөл, амиа хорлолт, мансуурах үзэгдэл, орон гэргүйдэл, байгаль орчны бохирдол, хүний наймаа, терроризм гэх мэтээр тусгайлан нэг бүрээр нь судалдаг. Энэ тохиолдолд нийгмийн асуудлын тодорхой хэлбэрүүд нь цаг хугацааны туршид хэрхэн хувьсч өөрчлөгдөж, бас орчин үеийн нийгэмд шинээр ямар ямар асуудлууд бий болж байгааг сонирхон судалдаг байна. Тухайлбал, орчин үеийн нийгэмд, техник технологийн хөгжил, хожуу эдүүгээжлийн нөлөөгөөр төрөл бүрийн шинэ хэлбэрийн донтолтууд, сэтгэцийн өвчлөл, терроризм ба халдлагууд, байгаль, цаг уурын өөрчлөлт зэргийг нэрлэж болох юм. Гидденс 1990 онд “Эдүүгээжлийн үйл явцын үр дагаварууд” хэмээх бүтээлээ хэвлүүлснээс хойш, даяаршлын нөлөө, энэ нь нийгмийн институцүүд, нийгмийн дүрүүд болон харилцааг хэрхэн хувьсган өөрчилсөн талаар анхаарлаа хандуулсаар ирсэн юм. Тэрээр орчин үеийн ертөнц хэрхэн хяналтаас гарч, удирдан залахад төвөгтэй болж буйг дүрслэн харуулахыг оролдсон бөгөөд хүмүүс шинэ тодорхойгүй байдлуудтай нүүр тулгарах, хийсвэр тогтолцоонуудад итгэх, шинэ сорилтууд болон эрсдлүүдийг зохицуулах ёстой болно гэжээ. Гидденс антропогеник (human induced) цаг агаарын өөрчлөлтийг хүмүүн төрөлхтний нүүр тулгарах хамгийн гол эрсдэлүүдийн нэг, жинхэнэ сорилт хэмээн үзсэн.
Социологичид нийгмийн асуудлыг дөрвөн арга замаар танин мэддэг бөгөөд 1/ олон нийтийн санал бодлоор, 2/ экспертийн санал бодлоор, 3/ хэвлэл мэдээллийн агуулгаар, 4/ хамтын зан үйл ба нийгмийн хөдөлгөөнөөс зэргийг дурдаж болох юм.13 Нийгмийн асуудлыг судалж, танин мэдэх эдгээр дөрвөн үндсэн арга зам нь тус бүрийн онцлогтой, давуу болон сул талуудтай болох юм. Олон нийтийн санал бодлын судалгаа бол бусад арга замыг бодвол нийгмийн харьцангуй олон гишүүдийн санал бодлыг системтэй судлан гаргаж ирдгээрээ давуу талтай бол харин олон нийт тухайн нийгэмд тулгамдаж байгаа асуудлын талаар тэр бүр нарийн мэдээлэл, мэдлэггүй байх талтай. Экспертийн санал бодол нь нийгмийн асуудлын талаар тухайн салбарын мэргэжилтэн шинжээчдийн үнэлгээ, дүгнэлтийг гаргадаг тул нэлээн ултай мэдээллүүд бий болдог ч, эргээд нийгэм дэх хүчний тэнцвэр, ашиг сонирхлын зөрчлийн нөлөөлөл орох утгаараа сул талтай. Хэвлэл мэдээллийн агуулга нь тухайн цаг үеийн нөхцөлд байдлын тухайд өргөн мэдээлэл өгдөг ч, хэвлэн нийтлэгчийн ашиг сонирхол, байр суурь, мэдээллийн үнэн магад шинж зэргийг сайтар шүүн хэлэлцэх хэрэгтэй болно. Эцэст нь нийгмийн хөдөлгөөн, хамтын зан үйлд оролцон ажиглах нь дэвшүүлэн буй нийгмийн асуудлын талаар янз бүрийн бүлгийн хүмүүсийн байр суурь, үзэл бодол, үйл ажиллагааг нүүр тулгаран хардгаараа давуу талтай ч, ажиглагчийн мэдлэг, мэдээлэл, мэдрэмж нь шинжлэх ухааны үнэлгээ дүгнэлтийг бодит байдлаас гажуудуулах эрсдэлтэй байж болох юм.
Нийгмийн асуудлын талаарх социологийн онолын чиг хандлагууд
Америкийн социологичид Иөрл (Earl), Мартин (Martin) нар өөрсдийн бүтээлдээ нийгмийн асуудлыг тайлбарлах социологи дахь долоон хандлагыг танилцуулсан байна. Эдгээрт, нийгмийн эмгэг, нийгмийн зохион байгуулалт алдагдах, үнэт зүйлсийн зөрчил, гаж зан үйл, хаяг наахуй буюу шүүмжлэлт хандлага болон нийгмийн байгууламж зэргийг тус бүрд нь авч үзсэн байна. Гэвч, социологийн ном бүтээлүүдэд нийгмийн асуудлын талаарх

13 Frank R. Scarpitti, Margaret L. Andersen. Social Problems. Second Edition. Harper Collins Publishers. 1992. P-5

онолын хандлагуудыг ерөнхийд нь 1/ бүтэц чиг үүргийн, 2/ зөрчлийн, 3/ харилцан үйлдлийн гэсэн гурвын чиглэлд хуваан авч үзэх нь нийтлэг байна. (Frank 1992; Vincent 2005; Linda, David, Caroline, 2011) Энэ удаад социологийн онолын үндсэн гурван чиглэлд холбогдох гол аргумент, тайлбарлалыг товч авч үзэх болно.


Хүснэгт 1.1. Нийгмийн асуудлын талаарх онолын хандлагууд


Бүтэц	чиг	үүргийн хандлага

Зөрчлийн хандлага	Харилцан	үйлдлийн
хандлага



Төлөөлөгчид	Дюрхэйм	(Emile
Durkheim)
Парсонс (Talcott Parsons) Мертон (Robert Merton)

Маркс (Karl Marx)
Дарендорф	(Ralf
Dahrendorf)

Мид (George H. Mead) Кули (Charles Cooley) Гоффман (Erving Goffman)

Нийгмийн асуудлыг тайлбарлах чиглэлүүд

Нийгмийн	эмгэг,
Нийгмийн	зохион байгуулалт алдагдах, Институц бүтээх

Эдийн засгийн тэгш бус байдал, ашиг сонирхол ба үнэт зүйлсийн зөрчил

Нийгмийн	асуудлын хөгжил, Шошго наах, Нийгмийн байгууламж



Нийгэм	Нийгэм бол харилцан хамаарал	бүхий хэсгүүдээс тогтдог;
Нийгэмд	соёлын зөвшилцөл байх ба тэр нь нийгмийн дэг ёс өөд хөтөлдөг; Нийгмийн тэнцвэр ба зохирол бол түүний шинж төлөв

Нийгэм		өөртөө хязгаарлагдмал нөөцийн төлөөх хүчний зөрчлийг агуулдаг; Тэгш бус байдлын үр дүн зөрчилд хүргэнэ;	Нийгмийн өөрчлөлт бол зайлшгүй; Нийгмийн тэнцвэргүй байдал бол түүний шинж төлөв

Нийгэм бол харилцан хамаарч	бэхлэгдсэн дүрүүдийн сүлжээ;
Нийгмийн дэг ёс бол харилцан үйлдлийн замаар байгууллагддаг бөгөөд энэхүү харилцан үйлдэл бол утга санааг хуваалцах замаар өөрийн ертөнцийг танин мэдэж байгаа хэрэг мөн



Хувь хүмүүс	Хувь хүмүүс нийгмийн
институцүүдээр нийгэмшдэг;
Нийгэмшил бол гадны хүчнээс тавьж буй хяналтын үр дүнд хэрэгждэг;	хүмүүст нийгэм болон түүний институцүүд хэрэгцээтэй

Хүмүүс жам ёсоор сайн чанартай		 гэвч		нийгэм болон	түүний			эдийн засгийн						 бүтэц гажуудуулдаг; институцүүд хүч нөлөө ихтэй			бүлгүүдийн хяналтад байдаг; “дэг ёс” бол хүчний тэнцвэрээр оршдог		ба		хуурмаг зүйлсийн илрэл.

Хүмүүс тайлбарлах ба харилцан үйлдэлд орох мөн чанартай;
Тэдгээр нь нөхцөл байдлын өөрчлөлтөөр үүсч, хэлбэржиж байдаг өөрсдийн	социал ертөнцийг байнга өөрчилж байдаг.



Нийгмийн асуудлын

Нийгмийн	хурдтай
өөрчлөлт;	Нийгмийн

Тэгш бус байдал; Зарим бүлгүүдийн	бусаддаа

Дүрүүдийн	ялгаатай тайлбарлал; Хувь хүмүүс,

шалтгаанууд	тэнцвэртэй байдал болон
зохирлыг алдагуулдаг зохион	байгуулалт
алдагдах	явдал; Хангалтгүй нийгэмшил, Сул институцүүд

тогтоосон ноёрхол;
Дарангуйлал ба мөлжлөг; Бүлгүүдийн хоорондын өрсөлдөөн

бүлгүүд болон зан үйлийг гаж гэж шошго наах үйл явц; Нийгмийн асуудлын талаарх	ойлголтыг засварлах



Нийгмийн бодлого/Шийдэл

Институцүүдийн сульдааг	арилгах,	Зүй ёсны		нийгэмшлийг баталгаажуулах;		 Зөв болон буруугийн талаарх хүчирхэг			хамтын мэдрэмжийг хөгжүүлэх

Өрсөлдөөнийг багасгах; Баялгийн хуваарилалтын харьцангуй	тэгш системийг бүтээх

Хаяг шошго наах үзэгдлийн (stigmatization) үр нөлөөг бууруулах;
Юуг нийгмийн асуудал хэмээн тодорхойлж байгаа ойлголтыг өөрчлөх

Эх сурвалж: (Frank 1992; Vincent 2005; Linda, David, Caroline, 2011)


1. Бүтэц чиг үүргийн онолын хандлага
Бүтэц чиг үүргийн хандлага Спенсер, Дюрхэйм, Парсонс, Мертон нарын бүтээлд суурилан хөгжсөн юм. Энэ хандлага ёсоор нийгэм бол бүхэл хэсгийнхээ тогтвортой хөгжлийг дэмжихийн тулд харилцан үйлчилж байдаг холбоо хамаарал бүхий хэсгүүдээс тогтох тогтолцоо мөн. Аливаа нийгмийн институц нь бүхэл нийгмийнхээ амьдралд чухал үүргийг гүйцэтгэх замаар өөрийн хувь нэмэр оруулдаг. Бүтэц чиг үүргийн хандлага бүрдүүлэгч хэсгүүд нь хэрхэн бие биедээ нөлөөлж байгаад анхаарлаа хандуулах замаар нийгмийн бүрдүүлэгч хэсгүүдийн харилцан уялдаа холбоог онцлон үздэг. Бүтэц чиг үүргийн онолчид эерэг чиг үүрэг болон сөрөг чиг үүрэг (disfunction) хэмээх ойлголтуудаар нийгмийн янз бүрийн элементүүдийн зүгээс нийгмийн амьдралд үзүүлж байгаа нөлөөллийг тодорхойлдог. Хэрэв аль нэг элементүүд нийгмийн тогтвортой байдалд хувь нэмэр оруулж байвал чиг үүргээ хэвийн гүйцэтгэж байгаа бөгөөд харин түүнийг алдагдуулж байвал сөрөг чиг үүрэгтэй байна гэсэн үг. Зарим зүйл нийгмийн амьдралд эерэг болон сөрөг чиг үүргийн алийг ч илэрхийлж байж болох юм. Тухайлбал гэмт хэрэг бол иргэдийн эрүүл мэнд, эрх чөлөөнд халдах, өмчийг сүйтгэх, бусдад айдас хүйдэс төрүүлэх утгаараа сөрөг чиг үүрэгтэй бол Дюрхэйм болон түүний залгамжлагчдын үзсэнээр нийгэмд чиг үүрэг гүйцэтгэдэг, учир нь ёс суртахууны хэлхээ холбоог хүчтэй болгож, нийгмийн нэгдэл нягтралыг дээшлүүлдэг ажээ. Гэмт хэрэг болон гажуудал нь14 нэгдүгээрт, хэм хэмжээ, дүрэм журмыг төгөлдөршүүлэх, тунгалагшуулах (хуулийг өөрчлөх, шинэчлэн батлах), гэмт хэрэг нь тиймээс нийгмийг үлбэгэр, нойрмог систем байхаас сэргийлдэг аж, хоёрдугаарт, бүлгийг эв нэгдэлтэй болгох (хүмүүс гэмт хэргийг үзэн ядах, зэвүүцэх мэдрэмжээр нэгдэн нягтрах), гуравдугаарт, харилцан үйлдэл, солилцооны хяналтыг дээшлүүлэх (хүмүүс сонор соргог болох) зэрэг үүргийг гүйцэтгэдэг байна. Түүнчлэн, ядуурал бол бүтэц чиг үүргийн зохисгүй байдлын өр төлөөс бөгөөд өргөн цараатай ядуурал нь нийгмийн тогтолцоонд цочрол үзүүлж,


14 Diana Kendall. Sociology in Our Times. Cengage Learning. 2010. P-102

өөрийн бүтцийг дахин төлөвшүүлэх боломжийг олгодог гэжээ.15 Мертон нийгмийн тогтолцоон дахь хоёр төрлийн чиг үүргийг дэвшүүлсэн байдаг. Эдгээр нь ил чиг үүрэг (manifest function) болон далд чиг үүрэг (latent function) бөгөөд ил үүрэг нь нийгмийн тогтолцооны анхнаасаа зорьж байсан буюу нийтээр зөвшөөрөгдсөн зүйл юм. Харин далд чиг үүрэг бол нийгмийн тогтолцоо анхнаасаа зорилго болгоогүй, гэвч ихэнхидээ нуугдмал байдаг.
Бүтэц чиг үүргийн хандлагын хүрээнд нийгмийн асуудлыг тайлбарлах хоёр үндсэн чиглэл бий болох ба энэ нь нийгмийн эмгэг (social pathology) болон нийгмийн зохион байгуулалт алдагдах (social disorganzation) тухай юм.16
Нийгмийн эмгэгийн хандлагад нийгмийн асуудал бол хүмүүсийн хамтын амьдралд бий болсон өвчин эмгэгийн үр дүн гэж үздэг. Бидний бие өвчин эмгэг тусаад ирэхэд организм, эд эрхтэн, судасны системүүд хэвийн ажиллаж чадахаа больдог. Хэрэв нийгэм өвчин эмгэг тусч эхэлвэл бүтцийн болон соёлын элементүүд цаашид хэвийн үйл ажиллагаа явуулахаа больж ирдэг. Жишээлбэл гэмт хэрэг, хүчирхийлэл, архаг ядуурал, өсвөр үеийнхний гэмт үйлдэл зэрэг нь гэр бүлийн болон шашны институцийн уналт, эдийн засаг, боловсрол, улс төрийн тэгш бус байдлаас үүдэлтэй байдаг. Нийгмийн өвчин эмгэг бол басхүү нийгмийн гишүүд хэм хэмжээ болон үнэт зүйлст хангалттай дасан зохицож, нийгэмшиж чадахгүйгээс үүддэг байна. Нийгмийн үнэт зүйлсийг үнэн сэтгэлээсээ эрхэмлэж нандигнадаггүй хүн бүх талаар хүндэтгэлгүй сэтгэлгүй хандлагатай болж хувирна. Эхэн үеийн онолчид хүний нийгэмлшийн доголдол нь эмгэг бүхий бие хүнийг бүтээдэг гэж үзсэн бол сүүл үеийн онолчид өвчин эмгэг бүхий нийгмийн орчноос үүдэн нийгэмшлийн үйл явцад доголдол бий болдог хэмээжээ. Нийгмийн асуудлаас урьдчилан сэргийлж, шийдвэрлэхийн тулд нийгмийн гишүүд зүй ёсны нийгэмшлээр замнаж, ёс суртахууны боловсролыг эзэмших ёстой. Нийгмийн тогтолцоонд, тухайлбал түүний бүтэц чиг үүрэгт хэдий чинээ хүнд гэмтэл, өвчин эмгэг бий болно түүний үр дагавар нь хамгийн хурц хэлбэрээр илэрнэ. Тухайлбал амиа хорлолт, хүнд гэмт хэргүүд, хорлон сүйтгэх хийгээд алан хядах ажиллагаа, зэвсэгт халдлага, үзэл санааны гаж урсгалууд зэрэг нь нийгмийн бүтцийн гүнд эмгэг байдал хүндэрсний хурц илрэлүүд юм.
Нийгмийн гажуудын тухай Мертоны онол нь Дюрхэймийн үзлээс үүдэлтэй бөгөөд социологийн бүтэц чиг үүргийн үүднээс гүнзгийрүүлэн судалсан билээ. Тэрээр “Хүмүүс амьдарч буй нийгмээсээ зөвшөөрөгдсөн амьдарлын зорилго болон түүнд хүрэх арга замд хэрхэн ханддаг вэ?” гэсэн асуултанд хариулт өгсөн байна. Хүмүүсийн нийгмийн зорилго болон үйл ажиллагааны хоорондын зөрүүтэй байдлаас зан үйлийн хэв маягуудыг тодорхойлсон юм. Эхний хэв маягаас бусад хүмүүсийн хувьд ямар нэг хэлбэрээр гаж зан үйл бүхий бөгөөд нийгмийн асуудал нь хүмүүсийн зан үйлийн эдгээр хэлбэрүүдээс үүдэн гардаг байна. Мертон яагаад зарим дүрэм журам хууль бусдаасаа илүү зөрчигддөг вэ?, яагаад зарим төрлийн хүмүүс бусдаасаа илүү хуулийг зөрчдөг вэ?, нийгмийн хувьд гаж зан үйл гэж юу вэ? гэсэн асуултын хүрээнд хайгуул хийсний үндсэн дээр шинжилгээгээ хийсэн байна.


15 Martin Marcus. Success in Sociology. John Murray. 1998
16 Linda A. Mooney, David Knox, Caroline Schacht. Understanding Social Problems. Seventh Edition. Wadsworth, Cengage Learning. 2011. P-3

Хүснэгт 1.2. Нийгмийн зан үйлийн хэв маягууд ба нийгмийн асуудлууд


Хүмүүсийн	нийгэмд дасан зохицох аргууд

Соёлоор	хүлээн зөвшөөрөгдсөн зорилгыг эрмэлзэх (үнэт зүйл)

Соёлоор хүлээн зөвшөөрөгдсөн арга хэрэгслийг баримтлах (хэм хэмжээ)

Үнэт	зүйлс,	хэм	+	+
хэмжээг дагагчид
Шинэчлэгчид	+	-
Жаяг сахигчид	-	+
Гээгсэд	-	-
Эсэргүүцэгсэд	- (эрс)	- (эрс)
Түүнийхээр соёлоор хүлээн зөвшөөрөгдсөн зорилго болон арга хэрэгслийг хүмүүс хэрхэн баримталж байгаагаар нь зан үйлийн хэв маягуудад хувааж авч үзэх ба зарим тохиолдолд гаж зан үйл бүхий хүмүүс нь нийгмийн тодорхой асуудлуудыг тээж байж болдог. Тухайлбал, шинэчлэгчдийн бүлэгт хууль бусаар хөрөнгөжих, авлига, хээл хахууль авах, шамшигдуулах, жаяг сахигсдын бүлэгт хүнд суртал, нийгмйин шинэчлэлийг удаашруулах зэрэг нийгмийн асуудалд холбогдох, харин гээгсдийн бүлэгт архаг архичид, мансууруулах донтнууд, биеэ үнэлэгчид, архаг ядуус, орон гэргүй тэнэмэл хүмүүс, эсэргүүгсдийн бүлэгт терроризм, аллага халдлага, гэмт бүлэглэлүүд, нацистууд, мулзан толгойтнууд зэрэг хэт үндсэрхэг болон арьсны үзэл зэрэг нийгмийн эмгэг асуудлууд бий болох магадлал их байдаг.
Нийгмийн зохион байгуулалт алдагдах хандлага нь нийгмийн гишүүдийн өдөр тутмын хэвийн үйл ажиллагаа алдагдах шинж чанарыг илтгэдэг. Маш хурдтай социал өөрчлөлтүүд нь нийгмийн хэм хэмжээг эвддэг хэмээн үздэг. Хэрэв хэм хэмжээ суларч үйлчлэх чадваргүй болох юм уу эсвэл өөр хоорондоо зөрчилтэй байх үед нийгэм болон түүний тодорхой хэсэг хэм хэмжээгүй байдалд шилжиж, аноми (anomie) төлөвт ордог гэлцдэг. Дюрхэймийн аноми байдлын сургаальд нийгмийн олон тооны гишүүд хэм хэмжээг сахихгүй юм уу, түүнийг зөрчих, эсвэл түүнд хайхрамжгүй хандах байдлаар илэрнэ. Хүмүүсийн бодит харилцаа холбоо болон оршин буй үнэт зүйл, хэм хэмжээ хоёр таарч тохирохоо болиод ирэх нь гэмт хэргийн нийгмийн нөхцөл болдог аж. Нийгмийн бусад гаж үзэгдлүүд нь эдийн засгийн хямрал, улс төрийн засаглалын хямрал, тогтворгүй байдал, гэр бүлийн болон шашны итгэл үнэмшлийн зөрчилтэй байдал гэх мэт социал хүчин зүйлүүдийн нөлөөгөөр бий болдог. Магадгүй хүмүүс хулгай дээрэм хийх, бусдыг хүчирхийлэх, мансууруулах бодис хэрэглэх, бусад гэмт зан үйл гаргах зэргийн хувьд хэм хэмжээнүүд хэрэгжих чадвараа алдаж, эсвэл дотооддоо зөрчилтэй учраас үйлчилж чаддаггүй. Энэ үзэл ёсоор нийгмийн асуудлыг шийдвэрлэх гарц нь нийгмийн тогтвортой байдлыг хадгалах, нийгмийн өөрчлөлтийн үйл явцыг удаашруулах, эсвэл нийгмийн хэм хэмжээг чангатгах зэрэг байж болно. Тухайлбал аль нэг гаж үзэгдэл нь одоогийн хуулийн хэм хэмжээ зөрчигдөж буйг илэрхийлж байгаа ч, ер нь нийгэмд ихээхэн даамжрах хандлага нь эдгээр хэм хэмжээ сул байна гэсэн үг. Өсвөр насныхны дунд архи хэрэглэх явдал ихээхэн бий болсон нь нийгмийн зохион байгуулалт алдагдсаны илрэл бөгөөд энэ тохиолдолд архины эсрэг сургууль дээрх

хэм хэмжээг чангатгах, мэдээллийн хэрэгслээр залуу хүнийг рекламанд оруулахыг хязгаарлах, хуурамч картаар архи зарахын эсрэг санкцийг чангатгах, эцэг эхийн зан үйлийг өөрчлөх сургалтанд хамруулах, архинд хариуцлагатай хандах зан үйлтэй болгож өөрчлөх зэрэг арга замыг хэрэглэж болно. Нийгэмд эрс өөрчлөлт, шинэчлэл явагдах, өргөн цараатай шилжилт хөдөлгөөн бий болох, зөрчил мөргөлдөөн гарах, зах зээл дээр эрэлт нийлүүлэлтийн дунд том зай завсар гарах зэрэг нь нийгмийн үнэт зүйлс, хэм хэмжээний тогтолцоо хүчин мөхөс болж, зохион байгуулалт алдагдах үйл явцтай салшгүй холбоотой. Эдгээр үйл явцууд нь нийгмийн асуудлууд бий болох, даамжрах хөрс суурь болдог.
Орчин үеийн бүтэц чиг үүргийн онолын хандлагад нийгмийн эмгэг, зохион байгуулалт алдагдах үзэл санааг эмпирик судалгааны түвшинд төдийлөн ашигладаггүй, түүний оронд дээрх хандлагуудаас нийгмийн асуудлыг тайлбарлахад хамгийн чухал аргументууд нь институцүүдийн үйл ажиллагаатай, тухайлбал, чиг үүргийн доголдол, сулрах үйл явцтай холбоотой гэж үздэг. Ер нь бүтэц чиг үүргийн үзэл хандлагын нийгмийн асуудлын талаарх үзэл санаа институцүүдийн чиг үүрэг, өөрчлөлт байх болсон. Бүтэц чиг үүргийн онолын хүрээнд харьцангуй сүүлд үед бий болсон онолын хандлага бол институц бүтээх (institution building) үзэл баримтлал билээ. Энэ онолын хандлагын хувьд хүмүүс нийгмийн асуудлыг даван туулах шаардлагатай нүүр тулгарах үедээ институцүүдийн сул талыг нөхөх, хөгжүүлэх, цаашилбал шинээр институц төлөвшүүлэх хэрэгтэй болдог. Орчин үеийн нийгэмд нийгмийн асуудлыг даван туулах хамтын зорилгоо хэрэгжүүлэх арга зам нь институцийг бүтээх явдал ажээ.17
Хүснэгт 1.3. Бүтэц чиг үүргийн онолын хандлага дахь нийгмийн асуудлыг тайлбарлах гол аргументууд
Ойлголтын хүрээ	Аргументууд


Нийгмийн тогтолцоо, дэг ёс, бүтэц, институцүүд
· 
Нийгмийн бүтэц, зохион байгуулалт гэнэт өөрчлөгдөх нь нийгмийн дэг ёс алдагдах, үнэт зүйл хэмж хэмжээ хүчин төгөлдөр биш (нийцэхгүй, зөрчилтэй) байхад нөлөөлнө.
· Нийгмийн тогтолцооны бүтцийн бүрэлдэхүүн хэсгүүдийн уялдаа холбоо алдагдах, тэнцвэргүй болохын өр төлбөр нь нийгмийн асуудал мөн.
· Нийгмийн өөрчлөлтөд нийгмийн институцүүд дасан зохицох, өөрчлөгдөх шаардлага үүсэх ба институцүүдийн чиг үүрэг сулрах, уналтад орох зэрэг нь нийгмийн асуудалд түлхдэг.
· Нийгмийн асуудлууд нийгмийн бүтэц, тогтолцоо, институцэд цочрол үзүүлэх бөгөөд эргээд хөгжих, өөрчлөгдөх шаардлагатайг мэдрүүлдэг.
· Нийгмийн асуудалтай нүүр тулгарах явцад нийгмийн гишүүд хамтаараа түүнийг даван туулахын тулд институцүүдийг



17 William Kornlblun, Joseph Julian, Carolin D. Smith. Social Problems. Fourteenth Edition. Pearson 2009 p- 10

хөгжүүлэх,	зарим	тохиолдолд	шинээр	бүтээх	хэрэгтэй болдог.
2. Нийгмийн зөрчлийн онолын хандлага
Зөрчлийн онолд нийгэм нь бол хүч ба нөөцийн төлөө тэмцэгч янз бүрийн ашиг сонирхол бүхий бүлгүүдээс бүрддэг хэмээн үзэх ба нийгмийн бүлгүүд өөрсдийн байр сууриас хамааран үр ашиг хүртдэг хэмээн үздэг. Товчхондоо, нийгмийн хүч нөлөө бүхий бүлгийг судлах замаар хүмүүсийн хамтын амьдралын үйл явцыг тайлбарладаг. Зөрчилдөөний онолын уг сурвалж Марксын бүтээлүүдэд бий болсон билээ. Маркс бүхий л нийгмүүд нь эдийн засгийн хөгжлийн үе шатуудыг дамжин хөгжиж ирсэн гээд хөдөө аж ахуйн нийгмээс аж үйлдвэржсэн нийгэмд шилжих үйл явцад хүмүүс амин зуулгаа хангахад гол анхаарлаа хандуулдаг байсан нь ашиг хэрхэн олох тухай үзэл санаагаар өөрчлөгдсөн ажээ. Энэ нь капиталист нийгмийн гол мөн чанар ба аж үйлдвэржилт нь хөрөнгөтөн болон ажилчин хоёр үндсэн анги бүхий нийгмийг бүтээсэн. Нийгмийн зөрчлийн сонгодог өв нь дараах үндэслэлүүдийг үлдээсэн байна. Эдгээр нь, 1) Аливаа нийгмийн тогтолцоо өөрийн дотоодод зөрчлийг үйлдвэрлэж байх ба ерөөс энэ нь нийгмийн угаас салшгүй мөн чанар юм, 2) Зөрчил нь нийгмийн социал бүтцийн зайлшгүй хэсэг болох эсрэгцсэн сонирхлуудын улмаас төрөн гардаг, 3) Эсрэгцсэн сонирхлууд нь ноёрхогч болон захирагдагч бүлгүүдийн дундах хязгаарлагдмал нөөц болон эрх мэдлийн тэгш бус хуваарилалтаас урган гарах ба иймээс тэдгээрийн гишүүдэд бусдаас шахалт, хавчилт байнга ирдэг, 4) Эсрэгцэх сонирхлууд нь хоёр зөрчилдөгч бүлгүүдэд хүмүүсийг хуваадаг, 5) Нэг зөрчлийг шийдвэрлэх байдал нь дараагийн зөрчил үүсэн үргэлжлэх эсрэгцсэн сонирхлуудын шинэ нөхцлийг үүсгэж байдаг ба зөрчил диалектик үзэгдэл болж байна, 6) Ийнхүү үүсэн бүрэлдэж буй зөрчлийн үр дүн болох нийгмийн өөрчлөлт нь нийгмийн угаас салшгүй мөн чанар юм. Маркс зөрчлийн эх булгыг эдийн засгийн харилцаанд, өмчийн харилцаатай холбосон бөгөөд капитализмын салшгүй шинж чанар гэж үзэж байсан бол Дарендорф орчин үеийн үйлдвэржсэн нийгэм дэх эрх мэдэл, засаглалын харилцаа болон үнэт зүйлсийн зөрчлийн асуудлыг гол болгосон. Энэ утгаар нь нийгмийн асуудлын талаарх марксист болон марксист бус зөрчилдөөний онолын хандлага гэж хоёр хувааж болох юм.


Марксист зөрчилдөөний хандлагад нийгмийн асуудлууд нь капиталист нийгмийн уг шинж болох ангийн тэгш бус байдлын үр дүнд бий болдог. Өмчтэй болон өмчгүй гэсэн хоёр тэнхлэгт хуваадаг энэхүү тогтолцоо нь өмчтэй хэсэгт нь үлэмж үр ашиг бүхий шинжтэй болж ирэх ба харин өмчгүй хэсгийг нь ядуурал руу түлхдэг. Эрүүл мэндийн болон сэтгэцийн өвчлөл, боловсролгүй байдал, гэмт хэрэг зэрэг нийгмийн олон асуудлууд нь эдийн засгийн тэгш бус байдал, ядууралтай холбогддог. Нийгмийн өмч хөрөнгөтэй хэсэг нь хүчний аппаратыг авч, ноёрхлоо тогтоох замаар хэрэглэгчдийг, ажилчдыг болон олон түмнийг хяналтандаа авдаг. Тэд өөрсдийн ашиг сонирхлын төлөө түүнээс гарах аливаа нийгмийн үр дагаварыг тооцолгүйгээр шийдвэрүүд гаргах ба нийгмийн олон асуудлууд нь тэдний үл хайхрах байдлаас үүдэлтэй байдаг. Тухайлбал, нийгмийн бүлгүүдэд хор хөнөөлтэй байж болох зүйлсийг өөрсдийн ашгийн төлөө хийх ба эрүүл мэндийн, аюулгүй байдлын болон хүрээлэн буй орчны хуулиудыг зөрчихөөс буцдаггүй. Корпорацууд хөгжил буурай орнуудад

гологдол бүтээгдэхүүн, эрүүл мэндийн эм, эмэн бүтээгдэхүүнүүд, чанар муудсан хүнс зэргийг зарж борлуулдаг. Марксист зөрчилдөөний онолд хүнийслийн асуудалд ихээхэн анхаарал хандуулдаг. Энэ нь хүмүүсийн амьдралд утга учиргүй, хүчгүй, эрх мэдэлгүй байдал бий болох тухай ба капитализм нийгмийн томоохон бүлэг хүмүүст ийм мэдрэмжийг өгдөг тогтолцоо ажээ. Ядуурал, ажилгүйдэл их байх, олонхи болсон хөлсний ажилчид амин зуулгынхаа төлөө өчүүхэн цалингаас хараат байдлаар амьдрах нь хүнийслийг буюу тэдний амьдралд хүсэл эрмэлзэлгүй, итгэлгүй, юу ч хийх боломжгүй нөхцөлийг бүрдүүлдэг. Хүнийсэл зөвхөн ажлын байранд биш, гэр бүл зэрэг институцүүдэд нөлөө үзүүлдэг. Ажилчид цөөхөн цалингын төлөө өдрийн дийлэнхи цагийг үйлдвэр дээр өнгөрөөх ба тэдний хувьд гэр бүлийн төлөө болон өөрсдийн төлөө өнгөрөөх нийгмийн цаг үгүй болно. Нийгэм эдийн засгийн тэгш бус байдал, ядуурал, хүнийсэл зэрэг нь үнэндээ капиталист нийгмийн гүнд зайлшгүй бүтээгддэг зүйл болой. Марксистуудынхаар нийгмийн асуудлуудыг шийдвэрлэх хамгийн суурь шийдэл бол ангийн тэгш бус байдлыг үгүй хийх, ангигүй нийгмийг бүтээх тухай үзэл санаа байх ба хөдөлмөрийн мөн чанарыг жинхэнэ хүнийсэлгүйгээр бүтээх хэрэгтэй. Нийгмийн асуудлын талаарх марксист хандлагад гэмт хэрэг, нийгмийн гажуудлын тухай ойлголт чухал байр эзэлнэ.18 Хүн амын цөөнх нь нийгмийн баялгийг хуримтлуулж, харин олонхи нь ядуурал, гуйланчлалд нэрвэгдэх нь гэмт хэрэг, гажуудлын нийгмийн үндсэн учир шалтгаан гээд ийм үед гэмт хэргийн тоо хэмжээ нь хүн амын тооноос ч үлэмж илүү байдлаар өсөн тэлэх болно хэмээн Маркс тэмдэглэж байв. Ерөнхийдөө баян чинээлэг болон эрх мэдэлтэй хүмүүс өөрт тааламжтай дүрмийг зохиох хандлага байх бөгөөд тэгэхээр гэмт хэрэг болон бусад төрлийн гажуудал нь зөвхөн статус болон хөрөнгө чинээ доогуур давхраа, ангийнханд хамаатай зүйл гэж үздэг.


Марксист бус зөрчилдөөний онолын хувьд хэдийгээр Марксын үзэл санаанд суурилсан болов ч, хожуу үед хөгжин нийгмийг тайлбарлах том чиглэл бөгөөд Дарендорф (Dahrendorf) болон бусад эрдэмтэд хөгжүүлсэн болно. Тухайлбал, Дарендорф аж үйлдвэрийн нийгмйин зөрчлийн гүнд үнэт зүйл, ашиг сонирхлын шинжилгээ хийсэн. Энэ хандлагыг бас үнэт зүйлсийн зөрчлийн онол гэж нэрлэдэг. Энэ нь эсрэгцэх шинж чанартай үнэт зүйлст шинжилгээ хийдэг. Нийгэмд буй үнэт зүйлсийн ялгаатай байдал нь нийгмийн асуудал юунаас болж үүсдэг болох талаар харилцан адилгүй сүбъектив тайлбарлалуудыг буй болгодог. Тухайлбал орчин үеийн нийгэмд үр хөндүүлэхийн эсрэг болон түүнийг дэмждэг, гей хүмүүсийг эсэргүүцдэг болон дэмждэг гэх мэтээр маш олон эсрэгцсэн үнэт зүйлсүүд оршдог. Үр хөндүүлэхийг эсэрцгүүцдэг хүмүүсийн хувьд төрөөгүй хүүхдийн буюу ургийн амьдрах эрхийн үнэлэмжийг дэвшүүлдэг бол харин дэмжигчид нь эмэгтэйчүүдийн өөрсдийн биенд хяналт тавих эрх болон нөхөн үржихүйн шийдвэр гаргах эрхийн төлөө байдаг. Удаах хүмүүс нь үр хөндөлтөөс эмэгтэйчүүдэд ирэх эрүүл мэндийн хор хөнөөлийг бууруулахыг шаарддаг. Мөн, үр хөндүүлэхийн эсрэг байгаа хүмүүс үр хөндүүлэх үйлчилгээ хүртээмжтэй байгаа нь нийгмийн асуудал хэмээн үздэг бол түүнийг хязгаарлаж байгаа нь өөрөө нийгэмд асуудал гэдэг. Үнэт зүйлсийн зөрчил нь арьстнууд, залуу ахмад, хот хөдөө, шашны бүлгүүдийн хооронд тохиож болно. Мөн байгал орчныг эрхэмлэдэг хүмүүс болон аж үйлдвэржилтийг дэмждэг хүмүүсийн дунд ч бий болдог.

18 William Kornlblun, Joseph Julian, Carolin D. Smith. Social Problems. Fourteenth Edition. Pearson 2009 p- 11

Орчин үеийн нийгэмд үнэт зүйлсийн зөрчлийг шийдвэрлэх шийдлийн асуудлууд нь талуудын ойлголцлыг дэмжих, хэлцэл, зөвшилцөлд хүрэх, аль болох хоёр тал шийдвэрээс хоёулаа хожих явдал бөгөөд хоёул сэтгэл ханамжтай үлдэх болдог. Гэвч, амьдрал дээр үнэт зүйлсийн зөрчлийн үр дүнд хүчний нөлөө асар их байдаг. Илүү их хүчтэй бүлэг нь үнэт зүйлсийн зөрчлийн үр дүнг шийдвэрлэхэд өөрсдийн хүч эрх мэдлийг ашигладаг. Нийгмийн олон асуудлууд нь хүчний тэнцвэргүй байдлаас бий болдог. Нөгөө талаас буруу үнэт зүйлс (false value) гэсэн ойлголт байх бөгөөд нийгмийн тогтолцоо өөрөө чинээлэг байдал, ашгийг гол үнэт зүйлс гэж үзэл суртлаар хамгаалвал ямар ч аргаар хамаагүй баяжих тухай өрсөлдөөн бий болох аюултай. Харамсалтай нь нийгмийн баялгаас хүртэх боломж дийлэнхи бүлгүүдэд хаалттай хэвээр л байдаг. Орчин үеийн марксист бус зөрчлийн онолд феминист үзэл баримтлал багтах бөгөөд энэ нь бүх салбар эрэгтэйчүүдийн хяналтад орсон нийгмийн зохион байгуулалтын шатлал бүхий патриарх нийгэмд амьдарч байгаа хэмээн үздэг. Бүхий л феминистүүд оршин буй эдийн засаг, улс төрийн, социал бүтцийг өөрчлөх ёстой хэмээн үздэг.
Хүснэгт	1.4.	Нийгмийн	зөрчлийн	онолын	хандлага	дахь	нийгмийн	асуудлыг тайлбарлах гол аргументууд
Ойлголтын хүрээ	Аргументууд


Нийгмийн болон эдийн засгийн тэгш бус байдал, хүчний бүтэц, үнэт зүйлс болон	ашиг сонирхлын зөрчил
· 
Капитализмын (зах зээлийн) нийгмийн гүнд бий болох мөн чанар нь эдийн засгийн тэгш бус байдал юм.
· Нийгмийн асуудлууд нь эдийн засгийн тэгш бус байдлын үр дагавар болж үүсч байдаг.
· Нийгэмд хүч, нөөцөд хяналт тавьдаг ноёлох бүлгүүд бий болох ба тэд дүрэм журам, институцүүдийг өөрсдийн ашиг сонирхолд нийцүүлэн бүтээдэг.
· Нийгмийн хүч нөлөө бүхий хэсэг нийгмийн асуудлыг шийдвэрлэх хүсэл зориг бий болохоос нааш нийгмийн асуудлууд оршсоор байна.
· Нийгмийн хүч нөлөө багатай хэсгүүдэд нөөц, боломж хязгаарлагдмал байдаг бөгөөд ядуу, ажилгүй, бусад сул дорой бүлгийн хүмүүс өөрсдийн асуудлыг шийдвэрлэхийн тулд чадваржих (empowerment) хэрэгтэй.

3. Харилцан үйлдлийн онолын хандлага
Өмнө өгүүлсэн, онолын хоёр хандлага нийгмийн макро тогтолцоо, нийгмийн институцүүд, томоохон бүлгүүд нийгмийн асуудлуудад хэрхэн нөлөөлдөг болохыг судалдаг бол энэ хандлага нь хувь хүний зан үйл, болон жижиг бүлгийн нийгэм сэтгэлзүйн динамикт анхаарлаа хандуулдаг. Социологийн шинжлэх ухаанд Германы социологич Вебер, Америкийн социологич Кули, Мид, Гоффман зэрэг эрдэмтэд хөгжүүлсэн энэ хандлага нь хүний зан үйлийн учир шалтгааныг илрүүлэн тайлбарлахад чиглэдэг. Харилцан үйлдлийн

энэ хандлага дотор нийгмийн асуудлыг тайлбарлахад бэлэг тэмдэгжсэн харилцан үйлдлийн онол голлох байр суурийг эзэлдэг.19 Энэ онолд хүний зан үйл нь бусадтай бэлэг тэмдэгжсэн харилцаанд оролцох замаар бүтээж байгаа утга санааны нөлөөнд байдаг хэмээн үздэг. Түүнчлэн хүний зан үйлд агуулагдаж буй ойлголтууд, утга санаануудын нийгэмд үзүүлэх нөлөө болон үр дагаварыг судалдаг. Социологич Томас “хүмүүс харилцан үйлдлийнхээ явцад нөхцөл байдалд гэхээсээ илүүтэй тэдгээрийн талаарх утга санаа болон ойлголтуудад хариулт өгдөг” гэсэн юм. Бидний хувьд бодит гэж үздэг нөхцөл байдлууд нь нийгмийн харилцан үйлдлийн явцад дээрх утга санааны эргэлтэнд орж байж бодит болдог. Энэ онолд бидний адилсал болон өөрийгөө мэдрэх мэдрэмж нийгмийн харилцан үйлдлийн нөлөөгөөр хэлбэрждэг гэх ба бид өөрсдийн би-гийн талаарх ойлголтыг бусад хүмүүс бидэнтэй хэрхэн харилцан үйлдэлд орж байна, тэд бидэнд ямар хаяг шошго нааж байна гэдгийг ажиглах замаар хөгжүүлдэг гэжээ. Тухайлбал бусад хүмүүс биднийг хэрхэн үзэж байгааг ажиглах замаар бид өөрсдийн тухай эргэцүүллийг олж авах бөгөөд социологич Кули үүнийг “өөрийгөө нүдний шилээр харах” хэмээн нэрлэсэн байдаг. Харин Вебер нийгмийн шинжлэх ухааны судлаачид хувь хүн болон бүлгийн зан үйлийг ойлгохын тулд тэдний нүдээр ертөнцийг харах хэрэгтэй гэсэн бөгөөд үүнийгээ “ойлгохуй” хэмээх хэллэгээр илэрхийлсэн. Ингэхдээ ойлгож буй социологийн гол зорилго нь бодит байдлыг харж буй бусдын харах өнцгийг болон бэлэг тэмдэг, үнэт зүйлс, хандлага болон итгэл үнэмшил зэрэг тэдний туршлагыг багтаасан тэдний сүбъектив талыг ойлгохыг хичээх хэрэгтэйг заажээ. Мид хүмүүс утга учир бүхий, утга учир үгүй дохио зангааг хэрэглэж байдаг бөгөөд утга учир бүхий дохио зангаа, үйлдлийн үед бусдын оронд өөрийгөө тавих, бусдын дүрд тоглож, бусдын үүргийг гүйцэтгэх болдог гэжээ.
Харилцан үйлдлийн үндсэн таамаглал нь нийгмийн асуудал гэж байхын тулд нийгмийн нөхцөл байдал нь нийгмийн асуудал гэж тодорхойлогдох, хүлээн зөвшөөрөгдөх хэрэгтэй. Бэлэг тэмдэгжсэн харилцан үйлдлийн нэрт төлөөлөгч Блүмэрийн үзсэнээр нийгмийн асуудал нь хэд хэдэн үе шатаар хөгждөг. Нэгдүгээрт, нийгмийн асуудлыг нийгмийн бүлгүүд анзаарч мэдэх болно (societal recognition). Жишээ нь согтуугаар машин жолоодох явдал гарах болсон гэх мэт. Хоёрдугаарт, сургууль, хэвлэл мэдээлэл, цагдаа, сүм хийд гэх мэт институцүүдийн хэмжээнд хүлээн зөвшөөрнө (legitimization). Жишээ нь согтуугаар машин жолоодсоноос үүдэлтэй осол аваар ихээр гарах болсон байна, согтууруулах ундаа хэрэглэн машин барих нь нийгмийн асуудал мөн гэх мэт. Гуравдугаар үе шатанд нийгмийн асуудлын хүрээнд бүлгүүдийн идэвхижилт, хөдөлгөөн (mobilization) явагдах болно. Жишээ нь орон нутгийн эмэгтэйчүүдийн бүлгүүд согтуугаар машин жолоодохын эсрэг хөдөлгөөн өрнүүлж шаардлага тавина. Энэ нь түүнийг шийдвэрлэх албан ёсны төлөвлөлт болон хэрэгжилтийг бий болгох урьдач нөхцөл мөн. Асуудлыг шийдвэрлэх албан ёсны тогтолцоо нь нарийн зохицуулалтыг тухайлбал хурдны дээд хязгаар, хурдны хяналт, согтууруулах ундааны дээд хэрэглээ гэх мэтийг шаарддаг. Ажлын байран дээрх бэлгийн дарамт нь 1970 он хүртэл нийгмийн хувьд анзаарагдаагүй, анхааралд орж ирээгүй байсан бөгөөд улмаар сургууль, коллеж, сүм хийд, ажилчдын байгууллага, хэвлэл мэдээллийн хэрэгслүүд түүнийг сануулах болсноор хүлээн зөвшөөрөгдсөн байна. Улмаар 1980 оноос нийгмийн бүлгүүдийн дунд идэвхижүүлэх хөдөлгөөн өрнөж, 1990 оноос хууль

тогтоомжуудын хүрээнд зохицуулагдсан ажээ. Харилцан үйлдлийн зарим онолчид дээрх үзэл санааг бүрэн дүүрэн дэмжддэггүй. Тухайлбал нөхцөл байдал нийгмийн бүлгүүдээр хүлээн зөвшөөрөгдсөн ч нийгмийн асуудал гэж үзэгдэхгүй байх явдал байдаг хэмээн үздэг. Тухайлбал 1970 аад оноос өмнө бэлгийн дарамтийн хохирогч, тэдний тойрон хүрээлэгчдийн хувьд нийгмийн асуудал гэдгийг хүлээн зөвшөөрсөн ч бодит байдал дээр нийгмийн асуудал биш байсан гэдэг. Нийгмийн асуудал олон хүнээр зөвшөөрөгдөхөөс илүүтэй, түүний талаарх утга санаа болон ойлголт өөрчлөгдөх нь илүү чухал зүйлгэж үздэг.
Ерөнхийдөө, харилцан үйлдлийн онолын хандлагын хүрээнд нийгмийн асуудлыг тайлбарлах шошго наах онол болон нийгмийн байгууламжийн онол гэсэн хоёр том чиглэл бий болдог.
Шошго наах онол нь нийгмийн асуудал бүхий харилцаанд оролцож байгаа хүмүүс болон нөхцөл байдлын талаар нийгмийн бусад гишүүдийн ойлголт, тодорхойлолт, тэдгээрийг тайлбарлаж буй утга санаа өөрчлөгдсөн үед нийгмийн асуудал бий болдог хэмээдэг.20 Хүмүүсийн зан үйлд бусад хүмүүсийн зүгээс оноосон утга санаа болон тодорхойлолт нь нийгмийн асуудалд үлэмж чухал нөлөө үзүүлэх ба хүмүүс өөрсдийн зан үйлийг бусдын зүгээс хэрхэн тайлбарлаж, ойлгож байгаагаар төлөвшүүлэх хандлагатай гэжээ. Энэ онолын гол төлөөлөгчдийн хувьд Н.Беккер, Э.Лемерт, Р.Кемпблесс Э.Гоффман болон Л. Розенхэн нарыг авч үзэж болно. Нийгмийн гишүүдийн дунд аль нэг үйлдлүүдийг буруутгах, эсвэл зөвтгөх ойлголтууд нь нийгмийн асуудлуудыг хөгжүүлж байдаг. Дунд сургуулийн хөвгүүдийн дунд тамхи татах нь эрчүүдийн хэрэг гэх ойлголт нь хөвгүүд татсаар байхад хүргэдэг бол өсвөр насны хүүхдүүдэд жирэмслэлтээс хамгаалах хэрэгслийн тухай ярих нь ёс суртахуунгүй хэрэг гэж үзэх нь энэ үеийнхний жирэмслэлт өндөр байхад хүргэдэг байна. Нийгэм орчны зүгээс хэн нэгэнд энэ бол арчаагүй, сул дорой, чадваргүй, цаашилбал гаж зан үйлтэн, гэмт хэрэгтэн гэсэн шошго наах үйл явц нь анхдагч хоёрдогч гажуудлыг бий болгодог. Нийгмийн асуудлын тухайд ихэвчлэн, гажуудал, гэмт зан үйл бүрэлдэх жишээн дээр яригддаг ба хэн нэгэн гаж зан үйл бүхий болоход түлхэж буй гол хүчин зүйл нь “түүний өөрийн итгэл үнэмшил” бөгөөд ийм итгэл үнэмшил шошго наах явцад төлөвшдөг. Нийгэмд ийнхүү бусдыг хэн нэгэн болгож төлөвшүүлэх үр дагавартай шошго наах үйл явц нь арьс өнгө, угсаа, нийгмийн байр суурь, шашин шүтлэг, цаашилбал хүйс, нас, зэрэг социал хүчин зүйлүүдээр нөхцөлддөг ажээ. Социологичдын дунд олон сонирхолтой судалгаа байдаг бөгөөд тухайлбал Кемпблессийн21 дунд сургуулийн хөвгүүдийн Роутнекс болон Сэйнтс гэсэн хоёр бүлэг дээр явуулсан судалгааны үр дүн нийгмийн асуудлын логикийг ойлгох боломж олгоно. Багш нар, сургуулийн удирдлагын зүгээс Роутнексүүдэд хэцүү хүүхдүүд гэсэн хаягийг байнга зүүж байсан бол хэрэг дээрээ Сэйнтсүүд нь хичээл таслах, архи уух, тамхи татах, хулгай хийх зэргээр хэцүү хүүхдүүдийн авирыг гаргадаг байжээ. Гэтэл Сэйнтсүүдийн эцэг эхчүүд нь сургууль дээр илүү нэр хүнд бүхий хүмүүс болохыг ажиглалтын явцад тогтоосон байна. Мөн Лемертийн судалгаагаар гудамж, нийтийн талбайд хөвгүүд архи, тамхи хэрэглэх бөгөөд эхний удаад тэднийг бусад хүмүүс хүмүүжилгүй, буруу зан чанартай хүүхдүүд гэж ойлгох ба энэ нь анхдагч гажуудал бол харин дараагийн удаа

21 Diana Kendall. Sociology in Our Times. Cengage Learning. 2010. P-103

хүмүүс хэцүү хүүхэд гэж хаяглан харьцах явцад хүөвгүүд аажмаар гаж буруу зан үйлтэн гэдэгтээ итгэлтэй болдог байна. Үүнийг хоёрдогч гажуудал хэмээжээ.
Нийгмийн байгууламжийн онол ёсоор нийгмийн асуудал нь хувь хүмүүс болон бүлгүүд өөрсдийн эргэн тойрон социал ертөнцийг хэрхэн тайлбарлаж байгаад үндэслэн харилцан үйлдлийн явцад байгуулагддаг. П.Бергер, Т.Лукманн нарын “Бодит байдлын нийгмийн байгууламж” хэмээх бүтээл энэ онолын үзэл санааг үндсэндээ зангидсан гэж хэлж болно. Аливаа зүйлсийн талаарх бидний ойлголт бол тэдний үзсэнээр нийгмийн харилцааны явцад бидэнд тогтдог зүйл юм. Объектив бодит байдал нь бидний өөрсдийн ахуйд хүлээн авч буй зүйлүүддээ өгч байгаа субьектив утга учраас салангид оршдоггүй. Хүмүүс өөрсдөө л хамтдаа нийгэм, соёл, сэтгэлзүйн иж бүрдэл бүхий амьдралын орчноо үйлдвэрлэдэг. Хүмүүсийн өдөр тутмын амьдрал нь тэдний зүгээс ердөө аль нэг баримт болон обьекттой нүүр тулгарч байгаа жирийн үзэгдэл бус, гагцхүү энэ нь нийгмийн харилцааны хүрээнд байгууллагддаг зүйл билээ. Янз бүрийн нийгмүүдэд хүмүүс баялгыг харилцан адилгүй хэмжээгээр л хуримтлуулсан байдаг. Тухайн нийгэм дэх баян чинээлэг болон ядуу зүдүү байдал нь хүмүүсийн сүбъектив дүгнэлтэд хэрхэн оршиж, нийгмийн байдлаар хэрхэн тодорхойлогдож, тэдний нийгэмшлийн үйл явцад хэрхэн ухамсарлан тусгагдаж, өөриймшиж, чухамдаа юу үнэн хийгээд бодит байдал хэмээн хүлээн зөвшөөрөгдөж байгаагаас хамаарна. Гудамжинд буй хэн нэгний хувьд аль нэг бодит байдал гэж юу болохыг тэрээр энэ бодит байдалтай нүүр тулгарахаас нааш ерөнхийдөө л мэдрэхгүй. Гэвч, тэрээр өөрийн бодит байдал, өөрийн мэдлэгийг тээж байгаа нь зайлшгүй. Төвдийн гэлэнгийн хувьд бодит байдал болох зүйл нь америкын бизнесмений хувьд бодит байдал биш. Гэмт хэрэгтний мэдлэг криминологичийн мэдлэгээс өөр байдаг. Хүний бүхий л мэдлэг нийгмийн тодорхой нөхцөлд хөгжиж, дамжуулагдаж, хадгалагдаж байдаг ба байгууламжийн онол нь гудамжинд буй хэн нэгний хувьд ийнхүү хөгжиж, дамжуулагдаж, хадгалагдсан мэдлэг нь ямар замаар бодит байдал болж буй үйл явцын үндэслэлийг хайдаг. Нийгэм бол бодитой оршин буй нөхцөл байдал мөн ч, энэ нь цаанаас өгөгдсөн бус харилцан үйлдлийн бүтээгдэхүүн, тиймээс объектив бодит байдал ч мөн, сүбъектив бодит байдал ч мөн. Энэ хандлагад нийгмийн асуудлын уг сурвалж болон түүний хувьслыг байнга сонирхох ба нийгмийн хөгжлийн явцад нийгмийн асуудал бий болж, хувьсан өөрчлөгдөж байдаг. Тодорхой цаг хугацаанд нийгмийн асуудал хүчтэй хэлэлцэгдэж байх ба энэ нь нийгмийн түүхэн нөхцөл байдалд бий болсон үзэл санаануудаас хамаардаг. Тодорхой цаг хугацаанд нэг асуудал бүх нийтийн анхааралд бусдаас илүү байр суурь эзэлж байхад бусад үл мэдэгдэм байдаг. Нийгмийн асуудлын байгууламжид тэдгээрийг олон нийтэд гаргаж тавьдаг хэвлэлийнхэн, их сургуулиуд, судалгааны институцүүд, иргэний нийгмийн, болон засгийн газрын байгууллагууд чухал үүрэг гүйцэтгэдэг хэмээн үздэг. Тэдгээр нь нийгмийн асуудлыг маргаан мэтгэлцээний хүрээнд авч ирэх бөгөөд нийгмийн ертөнцийн тухай бидний ухамсрыг хэвшүүлж байдаг. Ийм замаар тэд нийгмийн асуудлын талаар бидний бодох, ойлгох чигийг байгуулдаг хэмээн үзсэн.
Хүснэгт 1.5. Нийгмийн харилцан үйлдлийн онолын хандлага дахь нийгмийн асуудлыг тайлбарлах гол аргументууд
Ойлголтын хүрээ	Аргументууд

Харилцан үйлдэл, бэлэг	тэмдэг, хүмүүсийн ойлголт, тодорхойлолт, шошго
· 
Нийгмийн аль нэг нөхцөл байдлын талаарх ойлголт, тодохойлолт нь нийгмийн асуудлын хуь заяаг шийдвэрлэдэг.
· Нийгмийн асуудал нь хөгжлийн тодорхой үе шатуудыг дамждаг
· Нийгмийн асуудал нь дан ганц нийгэм түүхийн өгөгдсөн объектив бодит байдал биш харин харилцан үйлдлийн бүтээгдэхүүн
· Нийгмийн асуудал нь хүмүүсийн харилцааны явцад бусдын зан үйлд өгсөн шошго наах үйл явцын үр дүн мөн.



Судалгаан энэхүү ажлын хүрээнд орон нутгийн залуучуудын нийгмийн асуудлыг тайлбарлахад онолын дээр дурдсан хандлагуудаас бүхий л аргументуудыг хэрэглэх нь боломжгүй зүйл юм. Харин орон нутгийн залуучуудын нийгмийн асуудлын талаар хийгдсэн тоон болон чанарын судалгааны үр дүнгүүдийг онолын хандлагуудын хүрээнд сонгон авсан дараах аргументуудад тулгуурлан хэлэлцэх болно.
Дүгнэлт
Нийгмийн асуудал бол социологийн тулгуур ойлголт бөгөөд нийгмийн шинжлэх ухааны бусад салбаруудаас энэ ойлголтыг илүү өмчлөх давуу байр суурьтай гэж болно. Учир нь нийгмийн асуудал нь нийгмийн бүтэц зохион байгуулалт, институцүүд, макро болон микро түвшний харилцан үйлдэл зэргээс хамааран үүсч бий болдог тул социологийн шинжлэх ухааны тайлбарлал императив шинжтэй юм. Нийгмийн асуудал гэж юу вэ? гэсэн асуултад бусад социологи хамгийн суурь шинжтэй хариултуудыг бий болгосон төдийгүй нийгмийн асуудлын талаарх онол аргазүйн түгээмэл хэрэглээг хөгжүүлсээр ирсэн юм. Социологийн шинжлэх ухааны хүрээнд бүтэц чиг үүргийн, нийгмийн зөрчлийн, болон харилцан үйлдлийн гэсэн гурван үндсэн чиг хандлага нь нийгмийн асуудлыг тайлбарлах чухал аргументуудыг бий болгодог. Эхний хоёр хандлага нь нийгмийн амьдралын макро түвшний ойлголтууд, тухайлбал, нийгмийн бүтэц, институц, анги бүлгүүдийн харилцаа, хүч эрх мэдлийн бүтэц зэргээр дамжуулан, сүүлийнх нь микро түвшний ойлглтууд, тухайлбал хувь хүний зан үйл, жижиг бүлгийн хүрээн дэх харилцан үйлдлийн үүднээс тус тус тайлбарладаг. Америкийн нэрт социологич Милссийнхээр нийгмийн асуудал бол хувь хүнд тулгарсан хүндрэл бэрхшээл ба олон түмний асуудлын аль аль нь мөн болов ч, социологийн зорилго бол гагцхүү дээрх хоёр зүйлсийн хэрхэн уялдаж холбогдож байгааг тайлбарлах явдал ажээ.

